
BOSHLANG‘ICH SINF 
O‘QUVCHILARIDA 

KOGNITIV QOBILIYATLARNI 
RIVOJLANTIRISH 

BOSQICHLARI
UDK: 373.3

Xurramova Lobarxon Akramjonovna
A.Avloniy nomidagi PMMI 1-bosqich tayanch doktoranti

ORCID: 0009-0008-1086-2778
Annotatsiya: Ushbu maqolada kichik maktab yoshidagi bolalarning intellektual jihatdan rivojlanish bosqichlari hamda 
turlari keltirilgan bo‘lib, ularning bilish qobiliyatlarini rivojlantirish usullariga atroflicha to‘xtalib o‘tilgan. Shuningdek, mazkur 
maqolada kognitsiyani yuzaga keltiruvchi asosiy omillar, ya’ni biologik, psixologik va pedagogik omillar haqida batafsil 
ma’lumotlar berilgan.

Kalit so‘zlar: kognitivlik, intellekt, chap va o‘ng yarimshar, parallel tafakkur, sensomotor rivojlanish, muhit, qobiliyat, 
harakatlar koordinatsiyasi, sensor rivojlanish, vizualizatsiya, refleksiya, abstrakt tafakkur.
Abstract: This article presents the stages and types of intellectual development of primary school-age children and dis-
cusses in detail the methods for developing their cognitive abilities. In addition, it provides comprehensive information on 
the main factors shaping cognition, namely biological, psychological, and pedagogical factors.

Key words: cognition, intelligence, left and right hemispheres, parallel thinking, sensorimotor development, environment, 
ability, coordination of movements, sensory development, visualization, reflection, abstract thinking.
Аннотация: В данной статье представлены этапы и типы интеллектуального развития детей младшего школь-
ного возраста, а также подробно рассмотрены методы развития их познавательных способностей. Кроме того, 
приводится развернутая информация об основных факторах, формирующих познание, а именно биологических, 
психологических и педагогических факторах.

Ключевые слова: познание, интеллект, левое и правое полушария, параллельное мышление, сенсомоторное 
развитие, окружающая среда, способность, координация движений, сенсорное развитие, визуализация, реф-
лексия, абстрактное мышление.

KIRISH
Hozirgi davr ilmiy muhitida hukm surayotgan raqamli izlanishlar hamda transformatsiyalar insonlardan tez 

sur’atlarda fikrlash, axborotni qayta ishlash, diqqatni bir joyga jamlash kabi kognitiv jarayonlarni talab qilmoqda. 
Shu asnoda ushbu kognitiv jarayonlarni kichik maktab yoshidan rivojlantirish hamda ulardan unumli foydalanish 
maqsadida turli xil metodikalar pedagoglar tomonidan ishlab chiqilmoqdaki, ushbu metodlarni dars, mashg‘ulot 
va qo‘shimcha tayyorlov vaqtlarida qo‘llash imkoniyati tobora kengayib bormoqda. Insondagi kognitiv qobili-
yatlarni batafsil tahlil qilish jarayonida kognitivlik va uning turlari tushunchasini tahlil qilish, inson miyasi qay 
tarzda kognitiv jarayonlarga javob berishi, kognitiv qobiliyatlarni qaysi usul va muhitda rivojlantirish samaraliroq 
ekani hamda bilish qobiliyatlarini necha yoshdan boshlab alohida yondashuv asosida rivojlantirish mumkin-
ligi kabi savollarning tug‘ilishi tabiiy hisoblanadi. Ushbu savollarga javob topish maqsadida bir qator nazariy 
yondashuvlar va metodikalar o‘rganilib, tahlil qilindi.

Kognitivlik tushunchasi shaxsning bilish jarayonlari bilan bog‘liq bo‘lgan aqliy faoliyatlar majmui bo‘lib, u 
insonning axborotni qabul qilish, tushunish, qayta ishlash, saqlash va undan foydalanish qobiliyatini ifodalaydi. 
Kognitiv jarayonlar tarkibiga atrof-muhitni sezgi a’zolari orqali anglashni ifodalovchi idrok, muhim axborotni 
tanlab olish va unga jamlanish bilan bog‘liq diqqat, ma’lumotni eslab qolish, saqlash va esga tushirishni o‘z 
ichiga olgan xotira, tahlil qilish, taqqoslash va xulosa chiqarishga yo‘naltirilgan tafakkur, fikrni ifodalash va mulo-
qotni ta’minlovchi nutq, obrazlar orqali fikrlashni ifodalovchi tasavvur (imaginatsiya), shuningdek, muammolarni 
yechish va qaror qabul qilish jarayonlari kiradi.

Pedagogik nuqtayi nazardan kognitivlik o‘quvchining o‘rganish, tushunish va bilimlarni amalda qo‘llash 
salohiyatini ifodalab, ta’lim jarayonining samaradorligini belgilovchi muhim omil hisoblanadi. Shu jihatdan, 

boshlang‘ich sinf o‘quvchilarida qo‘l motorikasi mashqlari orqali kognitivlikni rivojlantirish diqqatni kuchaytirish, 
xotirani mustahkamlash, tafakkurni faollashtirish hamda o‘rganishga bo‘lgan qiziqishni oshirish kabi bilish jara
yonlarini qo‘llab-quvvatlashga xizmat qiladi.

MAVZUGA OID ADABIYOTLAR SHARHI
XXI asrda zamonaviy tadqiqotlar va pedagogik amaliyotlar uzviy ravishda rivojlanib kelmoqda. Tadqiqotlar 

shuni ko‘rsatadiki, barmoqlar harakatining miya po‘stlog‘ida juda keng neyronal tasviri mavjud (Shapiro, 2019; 
Tardelli va boshq., 2022). Barmoqlar harakati rivojlanishi nutqdagi bo‘g‘inlarni artikulyatsiya qilishdan oldin 
shakllanadi va motor rivojlanish darajasi bolaning talaffuz sifatiга bevosita ta’sir ko‘rsatadi (Sullivan, 2018). 
Bundan tashqari, barmoqlar motorikasining rivojlanishi miyada “inson tanasi sxemasi”ni shakllantiradi va nutq 
reaksiyalari barmoqlar harakati mashqlari bilan bevosita bog‘liq bo‘ladi (Vinogradova, 2009; Naito va boshq., 
2017).

Ushbu o‘zaro aloqalarni ta’minlovchi jarayonlar bolaning erta rivojlanish bosqichlaridayoq shakllanadi. 
Bola mushaklarini aniqlik bilan boshqarish imkonini beruvchi motor tizimning to‘g‘ri rivojlanishi bolaning tashqi 
muhit bilan samarali muloqot qilishiga zamin yaratadi, aks holda esa bola atrof-muhit bilan bevosita o‘zaro ta’sir 
o‘rniga mazkur funksiyalarni ota-ona tomonidan bajarilishiga o‘rganib qoladi (Houwen va boshq., 2016).

Bu holat keyinchalik reabilitatsiya jarayoniga salbiy ta’sir ko‘rsatadi. Kognitiv va motor rivojlanish o‘rtasi
dagi yaqin aloqadorlik nafaqat xulqiy darajada, balki neyrofiziologik darajada ham tasdiqlangan. Neyroximik 
tadqiqotlar motor va kognitiv faoliyat bilan bog‘liq miya tuzilmalarining birgalikdagi faolligini aniqlagan. Jumladan, 
miyacha, bazal gangliyalar va prefrontal po‘stloq murakkab, yangi, tezkor javob va diqqatni jamlashni talab 
etuvchi vazifalar bajarilayotganda birgalikda faollashadi (Davis, 2009; Salman, 2016).

Bu esa motor jarayonlar bilan kognitiv nazorat tizimlari o‘rtasida funksional bog‘liqlik mavjudligini ko‘rsa-
tadi. Shuningdek, funksional MRT tadqiqotlari shuni ko‘rsatadiki, hatto jismoniy harakat bajarilmayotgan 
kognitiv vazifalar paytida ham miyachada faollik kuzatiladi (Bugalho, 2006), bu esa miyachaning nafaqat motor 
nazoratida, balki kognitiv faoliyatda ham muhim rol o‘ynashini tasdiqlaydi. Bugungi kunda qo‘l-motorika rivojla-
nishi kognitiv, neyropsixologik, defektologik va pedagogik yo‘nalishlarning kesishgan nuqtasida ilmiy jihatdan 
tahlil qilinmoqda.

TADQIQOT METODOLOGIYASI
Kognitiv qobiliyatlarning shakllanish omillari bir vaqtning o‘zida bilvosita yoki bevosita bo‘lishi mumkin. 

Kognitiv rivojlanish murakkab jarayon bo‘lib, u biologik, psixologik, ijtimoiy, pedagogik hamda psixomotor va 
faoliyat omillarining o‘zaro ta’siri asosida shakllanadi. Biologik omillar tarkibiga irsiy va fiziologik xususiyatlar, 
jumladan genetik moyillik, miya tuzilmasi va neyron tarmoqlari, asab tizimining yetukligi, sog‘liq holati hamda 
ovqatlanish kiradi. Psixologik omillar motivatsiya va qiziqishlar, xotira va diqqatni faollashtiruvchi mashqlar, 
tafakkur uslubi (analitik, ijodiy, tanqidiy) hamda shaxsning emotsional holati bilan belgilanadi. Ijtimoiy va muhit 
omillari esa oila tarbiyasi va kommunikatsiya muhiti, maktabgacha va maktab ta’limi, ijtimoiy muloqot (o‘rtoqlar, 
o‘qituvchilar, kattalar), madaniy qadriyatlar va til muhiti orqali namoyon bo‘ladi. Pedagogik omillar ta’lim meto-
dikasi va o‘qitish usullari, qo‘l motorikasi mashqlari va sensor rivojlanish, STEAM, PBL, TBLT hamda o‘yin 
texnologiyalaridan foydalanish, shuningdek, erta yoshdan intellektual rag‘bat berish bilan bog‘liq. Psixomotor 
va faoliyat omillari esa harakatlar koordinatsiyasi, qo‘l motorikasi va nozik harakat mashqlari, sensor-integrativ 
faoliyat, o‘yin, rasm chizish, konstruktor, lego va yozish mashqlari orqali kognitiv rivojlanishni ta’minlaydi.

TAHLIL VA NATIJALAR
Kognitivlik – bu insonning bilish faoliyati bo‘lib, tashqi dunyoni anglash va tushunish jarayonida miyada 

hosil bo‘ladigan tushunchalar, bilimlar va ilmiy tasavvurlar majmuasidir. U murakkab intellektual faoliyat sifatida 
insonda uzluksiz davom etadigan muhim funksional jarayonni ifodalaydi. Kognitivlik psixologik hamda pedagogik 
jihatdan insonning zarur ehtiyojlari – o‘rganish, o‘rgatish va qo‘llab-quvvatlash tizimi uchun nihoyatda muhimdir. 
Bundan tashqari, kognitiv qobiliyatlar insonning bilish, idrok etish, fikrlash va axborotni qayta ishlashga oid 
psixik jarayonlar majmui bo‘lib, ular diqqat, xotira (qisqa muddatli va uzoq muddatli), idrok, tafakkur (mantiqiy, 
tanqidiy, ijodiy), nutq va tushunish, muammoni hal qilish ko‘nikmalari hamda tasavvur va vizual fikrlashni o‘z 
ichiga oladi.

Mazkur qobiliyatlar insonning o‘qish, o‘rganish, tahlil qilish va qaror qabul qilish jarayonlariga bevosita 
ta’sir qiladi. Inson miyasining chap va o‘ng yarimsharlari bilish jarayonlariga mas’ul bo‘lib, miyaning ushbu ikki 
qismida intellektual reaksiyalar hosil bo‘ladi. Ushbu rasmda inson miyasida kognitiv jarayonlarning shakllanishi 
yoritilgan.

1-rasm: Bosh miya yarim sharlari po‘stlog‘ida oliy nerv markazlarining joylashuvi
1 – hid bilish; 2 – yozuv (o‘ng qo‘l); 3 – siypalash (o‘ng qo‘l); 4 – eshitish; 5 – gapirish; 6 – hisoblash; 7 – o‘qish; 8 – ko‘rish; 
9 – siypalash (chap qo‘l); 10 – ohang, intonatsiya; 11 – oriyentirlash (o‘zi turgan joyni aniqlash); 12 – geometrik shakllarni 
aniqlash markazi.

Bu rasmdan kelib chiqqan holda chap va o‘ng yarimsharlar uchun quyidagicha taqsimot qilish o‘rinlidir. 
Chap yarimshar mantiq va til markazi bo‘lib, asosan mantiqiy va analitik fikrlash bilan shug‘ullanadi hamda 
quyidagi kognitiv qobiliyatlarga javobgar hisoblanadi: til va nutq (so‘zlarni tushunish, gapirish va yozish), 
matematika va hisoblash, mantiqiy tahlil va ketma-ketlikda fikrlash, faktlar bilan ishlash hamda real ma’lumot
larga asoslanish, vaqt va tartibni tushunish, yozuv faoliyati (ayniqsa o‘ng qo‘llilar uchun yozuvni boshqarish).

O‘ng yarimshar esa ijodiy va tasavvurga asoslangan faoliyatlarni boshqarib, quyidagi kognitiv qobiliyat-
larga javobgar hisoblanadi: ijodkorlik, san’atga moyillik va tasviriy fikrlash, intuitsiya va his-tuyg‘ularni idrok 
etish, ko‘rgazmali-tasviriy xotira, musiqani anglash, ritm va ohangni sezish, makonda fikrlash (narsalarning 
joylashuvini anglash), muvozanat va harakatlarni boshqarish, shu jumladan tananing chap tomonini nazorat 
qilish.

XULOSA VA TAKLIFLAR
Yuqoridagi omillar ichida ijtimoiy hamda pedagogik omillar hal qiluvchi rol o‘ynaydi. Ta’lim va tarbiyaviy 

muhit o‘zaro chambarchas bog‘liq bo‘lgan davrda bola miyasi parallel rivojlanishda davom etadi, ma’naviy 
bo‘shliqlarsiz ruhiy holati barqaror bo‘lib, aqliy jihatdan izchil o‘sish kuzatiladi. Ushbu sharoitda har bir pedagog 
kognitiv qobiliyatlarga ta’sir qiluvchi rivojlanish davrlarini bilishi muhim bo‘lib, xususan, 0–3 yosh davrida sensor-
motor rivojlanish asosiy bosqichni tashkil etadi, 3–6 yosh oralig‘ida nutq va tasavvur faol rivojlanadi, 6–10 
yoshda mantiqiy fikrlash va xotira kuchayadi, 10 yoshdan keyin esa abstrakt tafakkur va refleksiya shakllanadi.

Ko‘rinib turganidek, 3 va 10 yoshlar oralig‘i bolalarda asosiy kognitiv qobiliyatlar yuzaga chiqadigan muhim 
davr hisoblanadi va aynan shu vaqt oralig‘ida ularning maktabgacha hamda maktab ta’limi bilan qamrab olinishi 
ayni muddaodir. Kognitiv qobiliyatlar tug‘ma emas, balki irsiy imkoniyatlar, muhit, tarbiya va ta’limning o‘zaro 
ta’siri natijasida shakllanadi, bunda muntazam mashqlar, qo‘l motorikasi faoliyati, sensor-motor integratsiya 
hamda muloqot va ta’lim jarayonini to‘g‘ri yo‘lga qo‘yish kognitiv rivojlanishning asosiy poydevori bo‘lib xizmat 
qiladi.

Yuqoridagi jihatlar ichida qo‘l motorikasi faoliyati alohida ahamiyat kasb etadi, chunki ushbu faoliyatni 
maxsus vositalarsiz, oddiy kundalik turmush jarayonida ham samarali tashkil etish mumkin. Kundalik harakat-
larga pedagogik urg‘u berilishi miyaning ikki qismining parallel ishlashiga imkon yaratadi, jumladan, ikki qo‘lda 
barobar ishlash texnikasidan foydalanish bu borada samarali hisoblanadi, bunda chap va o‘ng qo‘ldagi bar
moqlar bir vaqtning o‘zida bir xil topshiriqlarni bajaradi. Natijada miyaning o‘ng va chap yarimsharlari parallel 

ishlaydi, neyronlar orasida faol ma’lumot almashinuvi kuchayadi, diqqat, xotira va idrok jarayonlari hamkor-
likda faol bo‘ladi. Shu sababli simmetriyaga asoslangan yozma mashqlar, ikki xil harakatga moslashtirilgan 
qo‘l-harakatlari hamda almashtirish mashqlaridan foydalanish tavsiya etiladi.

Umuman olganda, ta’lim muassasalari, jumladan, maktabgacha va maktab ta’limi muassasalari ushbu 
qobiliyatlarning rivojlanishi uchun asosiy muhit maydoniga aylanadi va bu muhitda kichik yoshdagi bolalarning 
chap va o‘ng yarimsharlarini parallel rivojlantirish muhim pedagogik vazifa sifatida namoyon bo‘ladi.

Foydalanilgan adabiyotlar ro‘yxati:
1.	 Пиаже Ж. Психология интеллекта. – Москва: Прогресс, 1994. – 320 с.
2.	 Выготский Л. С. Мышление и речь. – Москва: Лабиринт, 2001. – 352 с.
3.	 Bruner J. Towards a Theory of Instruction. – Cambridge, MA: Harvard University Press, 1966. – 176 p.
4.	 Gardner H. Frames of Mind: The Theory of Multiple Intelligences. – New York: Basic Books, 2011. – 510 p.
5.	 Корякина М. М. Когнитивное и моторное развитие у детей с нарушением двигательной активности: диссертация. 

– Москва, 2018. – 210 с.
6.	 To‘raqulova D. Maktabgacha yoshdagi bolalarda kognitiv rivojlanish metodikasi. – Toshkent: Fan va texnologiya, 2020. 

– 198 b.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

392

2026-yil, yanvar, 1(2)-son

Pedagogika fanlari

